
ўрни, обрўси, унга ажратиладиган эътибор, ҳурмат шу даражада баланд 

бўлади, унинг нуфузи шу даражада юксак бўлади. 

Қадриятлар — жамиятда, кишилар ўртасида обрўга, эътиборга, 

ҳурматга, нуфузга, аҳамиятга эга кишилар, муносабатлар, ҳолатлар, моддий 

нарсалар ва маънавий бойликлар мажмуаси. Қадриятлар тушунчаси 

воқеликдаги муайян ҳодисаларнинг инсоний, ижтимоий ва маданий 

аҳамиятини кўрсатиш учун қўлланилади. Қадриятларни бундай таърифлаш 

тугри ва асосли. Аммо шўролар даврида қадриятлар бир томонлама ёритилар 

эди, яъни бу борада кўп тадқиқотлар ёзилар, бироқ масала умуман қўйилар, 

миллий қадриятлар ҳам мавжудлиги эътибордан четда қоларди. Бундай 

«ёритиш»дан мақсад ҳар бир миллатнинг ўз муайян тарихий тажрибаси 

асосида ўз қадриятлари тизими шаклланганига кишиларнинг эътиборини 

тортмаслик, умумжаҳон, умумбашарий қадриятларда эса синфий асосда 

белгиланган қадриятларга эътибор берилар, бу синфий асосда танлаб олинган 

умумжаҳон қадриятлари ичида энг нуфузли жойни улуг миллатнинг 

қадриятлари эгаллаб турарди. 

Бундай «назариётчилик»нинг оқибати ва натижаси маълум: шўро 

даврида Ўзбекисгонда миллий қадриятлар, ва шу жумладан, ўзбек 

миллатининг қадриятлари тўғрисида нуфузли илмий китоб чиққани йўқ. 

Мустақиллик туфайли биз ҳақиқий қадриятларимизни билиб олдик. У 

ҳам бўлса тадрижийлик, андишалилик, қийинчилик ва бўҳрон пайтида сабр-

тоқат, маромлилик ва вазминлик, мулозаматда сертакаллуфлилик, кексаларга 

муносабатда ҳурмат-иззат, ижтимоий-сиёсий ҳаётда босиқлик, сиполик ва 

ҳоказолар. 

Миллатларнинг ўз – ўзини англаш жараёни такомиллашган сари 

миллий манфаатлар ҳам, миллий қадриятлар ҳам кучайиб, мустаҳкамланиб 

бораверади. 

 

БУХОРО ВОҲАСИДА НАВРЎЗ БАЙРАМИ БИЛАН БОҒЛИҚ 

МАРОСИМЛАР.  
 

Нафиддинова Х.Р. – Бухоро давлат Университети 

 
Наврўз қадим замонлардан бизгача етиб келган муҳташам қадриятлар-

дан бири, умумхалқ байрамидир. Унинг таркибига қадимги ота-боболари-

мизнинг мифологик тасаввурларидан тортиб, бугунги замондошларимизнинг 

қарашларигача бўлган маънавий олами сингиб кетган бўлиб, у инсоният 

маданий тараққиётининг ҳар бир ютуғидан доимо куч ва қувват олиб туради. 

Наврўз Ўрта Осиё халқларининг қадимий баҳорий удумлари, кўкламни 

эъзозлаш билан боғлиқ байрам ҳисобланади. Пайдо бўлиш тарихига назар 

ташласак, уч ярим мингйилликка бориб тақалади. Бу шодиёна йил 

янгиланиши билан боғлиқ. У халқимиз ҳаётига чуқур сингиб кетган. Наврўз 

байрами билан боғлиқ жуда ҳам кўп урф-одат, анъана ва маросимлар мавжуд. 

Наврўз қачон, қандай вужудга келганидан қатъий назар, у ҳар томонлама 

илмий асосланиб, коинот ва табиат қонуниятлари ҳисобга олинган ҳолда 

жорий этилган. Чунончи, қуёшнинг ҳамал буржига кириши, кундузнинг узая 

бошлаши, ёруғликнинг кучайиши, табиатнинг жонланиши – Наврўз деб 

қабул қилинган1. 

Наврўз – «янги кун» деган маънони билдиради. Наврўз эски қуёш 

календари ҳисобида фарвордин ойининг бошланишига ҳозирги 22 мартга 

тўғри келади.  

Наврўз 21 мартдан 22 мартга ўтар кечаси «Қозон тўлди» удуми билан 

бошланади. «Қозон тўлди» соф оилавий удум бўлиб, ҳар бир оила ўзининг 

иқтисодий аҳволига қараб тансиқ таомлар, кўкдан пишириқлар, бўғирсоқлар 

тайёрлайди. «Қозон тўлди» оқшомида тайёрланган таомлар ва пишириқлар 

қўни-қўшниларга тарқатилган2. Оқшомда кечаси билан кўпчилик билан сума-

лак ва ҳалим пиширилган. Бу таомлар қозони эртасига очилган. Наврўзда 

«Қозон тўлди» қилиш анъъанаси аждодларимизнинг ҳосилдорлик ва барака 

билан алоқадор қадимий эътиқодлари билан боғлиқ. Қозонлар тўлиши мўл-

кўл ҳосил тимсоли, тўкин-сочинлик, қут-барака тимсоли ҳисобланган.  

Воҳада кенг нишонланадиган маросимлардан яна бири бу мучал 

тўйини нишонлаш ҳисобланади. Одатда бу маросим умрнинг бир давридан 

иккинчисига ўтишда (яъни, 12-13, 24-25, 36-37... ёшда) нишонланади. Кўп 

ҳолларда воҳада ушбу маросимнинг биринчи мучал алмашиши яъни, ўғил-

қизларнинг болаликдан ўсмирликка ўтиши тантана сифатида байрам 

қилинади. 

Бу тантана одатда Наврўз байрамида нишонланади. Чунки Шарқ 

халқлари ҳам азалдан фойдаланиб келган тақвимлардан бири бу ўн икки 

йиллик «мучал тақвими» бўлиб, у баҳорги тенгкунлик 21-мартдан сўнг 

бошланади. Қадимги Шарқ халқларининг фалсафий ва астрономик 

қарашлари, тақвимий билимлари ҳосиласи бўлган мучал тақвими ҳозирга 

қадар қўлланилади. 

Ушбу тақвим қуйидаги 12 ҳайвон номи билан аталади. Булар 

қуйидагилар: сичқон, сигир, йўлбарс (қоплон), қуён, балиқ (тимсоҳ), илон 

(аждар), от, қўй, маймун, товуқ, ит ва тўнғиз йилларидан иборат.  

                                                             

1 https://meros.uz/uzc/object/navroz--bayrami 
2 Мирзаев Т. Наврўз. Тошкент: Фан, 1992. –Б.10. 

Мучал ёшига бағишланган маросим оилада ота ва она томонидан 

бўлган қариндошлар иштирокида ҳамда қўни-қўшни, қариндош-уруғлар 

иштирокида ташкиллаштирилган. Бу маросим катта тантанага айланган ва 

маросим қатнашчиларига махсус зиёфат берилган. Зиёфатлар турли 

жойларда турлича ўтказилган.  

Бухоронинг баъзи ҳудудларида дастурхони ёзилган уйнинг қоқ 

ўртасига зағома тарози (паллали тарози) остирилган (зағомалар тагига чарм 

қопланган бўлиб, улар тарозига палла вазифасини ўтаган). «Мучали 

нишонланаётган бола шу зағома, яъни палланинг бирига солиниб, 

тарозининг иккинчи палласига каллақанд солинган. Каллақанд солинган 

палла бола турган палладан оғир келгач, болани дастурхон тўрига 

ўтқизганлар. Унинг вазни бараварлигидаги каллақанд эса дастурхон 

атрофидагиларга тенг тақсимланиб, кулча устига қўйиб улашилган. 

Йиғилганлар хурсандчилик қилишган ва шу билан маросим тугаган. 

Ўн иккига тўлган барча ўғил-қизлар оқ либос кийишиб, бир жойга 

тўпланишган. Мучал ёшига тўлган ўғил-қизлар бир-бирини қутлашган. 

Сўнгра улар кўчаларда бирга сайр қилишган. Қадимда мучал ёшига 

бағишланган сайил Наврўз байрами тадбирларига қўшиб ўтказилган. «Оқ 

либос»ли ёшлар Наврўз ўтказилаётган жойга кириб келишганида барча 

уларни қутлашган. Кичик ёшли болалар уларга баҳор гуллари тақдим 

этишган. Қариялар уларни дуо қилишган. Мучал ёшидагилар баҳор 

байрамининг рамзий қаҳрамонларига айланишган. Мучал тўйининг якунида 

7-8 мучал ёшини яшаган (тахминан, 70 дан ошган) қариялардан бири 

ўсмирларни дуо қилган. 

Аҳолисининг асосий қисми ислом динига эътиқод қилишига қарамай 

бу маросимнинг муқаддас бўлган динимиз исломга алоқаси йўқ. Мучалнинг 

шариатга ҳам ҳеч қандай дахли йўқ. Бу ҳақида Қуръонда ҳам, ҳадиси 

шарифларда ҳам бирон нарса айтилмаган1 . Мучал асосан туркий халқлар 

орасида тарқалган. 

Мучалда ҳайвонларни муқаддаслаштириш, улуғлаш, уларга сиғиниш 

каби иллатлар ҳам бор. Баъзилар мучал ёшида инсонда турли ўзгаришлар юз 

беришини айтишган. Лекин бу инсоният даврлар ўтиб кашф қилган 

нарсалигини унутмаслик керак. 

 

                                                             

1 https://www.qadriyat.uz/savol/1184-muchal-yoshi-marosimlari-dinimizda-bormi 

